
A Valedora do Pobo é a alta comisionada do Parlamento 
de Galicia para a defensa, no ámbito territorial da Comunidade 
Autónoma, dos dereitos fundamentais e as liberdades públicas 

recoñecidos na Constitución e para o exercicio das demais funcións 
que a Lei 6/1984 do Valedor do Pobo lle atribúe.

Que é a Valedora? 

A Valedora do Pobo é a alta comisionada do Parlamento de Galicia 
ao servizo da cidadanía. O seu labor principal é protexer os dereitos 
constitucionais e estatutarios e garantir unha boa administración pública, 
actuando sempre con independencia.

Se che negan un dereito, te sentes discriminado ou es vítima dun abuso, 
podes solicitar a súa axuda. A Valedora pode:

•	 Investigar actuacións da Administración pública galega.
•	 Intervir para que organismos como concellos, consellerías, deputacións, 

universidades etc., corrinxan erros, abusos ou arbitrariedades.
•	 Facer recomendacións para mellorar o funcionamento dos servizos 

públicos.

A institución ofrece un servizo gratuíto de atención, aberto a todas as 
persoas que desexen presentar unha queixa. Ademais, mantén contacto 
permanente con entidades sociais e pode iniciar investigacións de oficio 
cando detecta problemas que afectan á cidadanía.

Cada ano, a Valedora presenta ao Parlamento de Galicia un informe anual 
coa súa actividade, así como informes extraordinarios sobre cuestións de 
especial relevancia social.

En resumo: a Valedora do Pobo defende os teus 
dereitos, escoita as túas queixas e traballa para mellorar a 
administración pública en Galicia.



Valedora
Novas

25.º aniversario 
da Federación 
Aspace Galicia

A Valedora pon a 
interseccionalidade 
no centro

Fernández Galiño, no 25.º aniversario da 
Federación Aspace Galicia: “A inclusión non 
só require accesibilidade física, senón tamén 
accesibilidade mental.

A Federación Galega de 
Asociacións de Atención a Persoas 
con Parálise Cerebral e Patoloxías 
Afíns celebrou en xullo o seu 25.º 
aniversario cun acto na Cidade da 
Cultura de Santiago de Compostela. 
A valedora do pobo, María Dolores 
Fernández Galiño, destacou que 
para acadar a inclusión plena é 
preciso derrubar tamén as “barreiras 
mentais”, os prexuízos cara ás 
persoas con discapacidade. 
 
María Maneiro, bolseira con parálise 
cerebral, animou as empresas a 
confiar nas capacidades das persoas 
con discapacidade. Fernández 
Galiño salientou o programa de 
bolsas iniciado en 2021, que 
permitiu identificar melloras e 
abrir a institución a novas ideas e 
perspectivas.

A seguir, desenvolvéronse varios 
diálogos sobre temas como a 
discriminación que sofren as 
mulleres con discapacidade, a 
importancia da vida independente e 
da asistenta persoal, as dificultades 
de accesibilidade no día a día e a 
necesidade de fomentar un lecer 
inclusivo.

Tres voces, un mesmo reto: a Valedora pon a 
interseccionalidade no centro

Na xornada “Mulleres e 
vulnerabilidade social” que tivo 
lugar no mes de outubro,  analizouse 
como distintos eixes de desigualdade 
—xénero, orixe, clase, orientación 
sexual ou discapacidade— se 
combinan e multiplican as barreiras 
para o exercicio real dos dereitos, 
dando voz a mulleres que as sofren 
en primeira persoa. 
 
A valedora do pobo, María Dolores 
Fernández Galiño, inaugurarou a 
sesión. Fernández Galiño subliñou 
que as políticas de igualdade 
deben centrarse nas persoas con 
máis obstáculos e incorporar de 
forma transversal unha perspectiva 
interseccional. 
 
As tres mesas de debate ofreceron 
visións complementarias: as 
poñentes sobre mulleres migrantes 
abordaron a precariedade laboral 
e os atrancos para homologar 
titulacións; Zaida Jiménez destacou 
a necesidade de igualdade real para 
as mulleres xitanas e o impacto do 
antixitanismo.

Na mesa dedicada ás mulleres 
con discapacidade, tres bolseiras 
da Valedora do Pobo compartiron 
experiencias persoais de superación 
e reflexión. Carolina Hervés lanzou 
unha mensaxe de autonomía e 
apoderamento, lembrando que 
ser muller con discapacidade é 
“un reto” que obriga a demostrar 
capacidade nun contexto cheo de 
prexuízos. Rocío Sánchez falou das 
dificultades que supón adquirir unha 
discapacidade, desde a falta de apoio 
psicolóxico ata a discriminación nos 
procesos de selección laboral. Pola 
súa banda, Laura Ramallo subliñou 
a dobre discriminación por xénero 
e discapacidade e advertiu da falta 
de recursos accesibles para que 
as mulleres poidan recoñecer e 
denunciar situacións de maltrato.

Xestión das matrículas das probas de acceso á universidade.

cortes na subministración de auga no Concello de Xermade.

Presunto trato de favor aos vendedores ambulantes que non 
exhiben a licenza municipal.

Ruídos nocturnos cada 15 minutos do reloxo do Concello de 
Pondedeume.

Recursos de apoio a unha persoa con EM e familia a cargo.

Desacordo co procedemento telemático como vía única para 
solicitar o Programa de axudas para actuacións de corrección 
de impactos paisaxísticos destinadas a particulares.

Esixencia de cursos previos de PRL para contratación de 
persoas desempregadas.

Máis dun ano sen informe radiolóxico a unhas probas 
realizadas no CS de Betanzos. 

A Valedora do Pobo ditou dúas 
resolucións relacionadas cunha 
queixa presentada por unha 
estudante debido a un erro na 
tramitación da súa matrícula para 
as probas de acceso á universidade 
(PAU). No seu impreso, a alumna 
solicitara examinarse de Historia de 
España, mais o instituto rexistrouna 
por equivocación en Historia da 
Filosofía.

A estudante só descubriu o problema 
despois de facer o exame de Historia 
de España, que coincidía en horario 
co de Filosofía. O centro educativo 
recoñeceu o erro e pediulle á CiUG 
que permitise corrixilo. Porén, a 

CiUG indicou que a revisión non 
era posible, porque a alumna non 
advertira o erro no prazo previsto.

Tras analizar o caso, a Valedora 
concluíu que o alumnado non debe 
cargar coas consecuencias de erros 
imputables á administración. Por 
este motivo, recomendoulles á 
CiUG e á Consellería de Educación 
que establecesen mecanismos de 
coordinación para que os institutos 
poidan rectificar os erros de maneira 
áxil. Tamén instou a CiUG para que 
revisase o caso concreto.

Xestión das matrículas das probas de acceso á universidade.

cortes na subministración de auga no Concello de Xermade. 

Suxestión en relación á garantía do 
abastecemento de auga no Concello 
de Xermade.

Unha veciña presentou unha 
queixa polos continuos cortes na 
subministración de auga potable, sen 
previo aviso, no último ano e medio. 

No seu informe, o concello 
recoñeceu a realidade dos feitos que 
dixo ser imputables a unha avaría. 
Tamén informou que a situación 
actualmente está solucionada. 

Formulouse unha suxestión para 
que o concello, dentro das súas 
posibilidades organizativas e 
orzamentarias, adoptase as medidas 

precisas para garantir a continuidade 
do servizo.

Notificada a suxestión, o Concello 
contéstanos que acepta a suxestión, 
polo que entendemos producida 
unha aceptación total.

Presunto trato de favor aos vendedores ambulantes que non 
exhiben a licenza municipal.

A queixa trae causa nunha 
denuncia dun presunto trato de favor 
a vendedores ambulantes sen licenza 
visible, sen recibir resposta ao seu 
escrito.

O concello xustificou o atraso en 
responder pola falta de persoal 
administrativo durante un ano, 
indicando que as autorizacións están 
a tramitarse e que non constan 
expedientes sancionadores.

Lembrámoslle ao concello, que 
ten competencia en materia de 
feiras e comercio ambulante (art. 
25.2.i LRBRL), que está obrigado a 

resolver e notificar expresamente 
as solicitudes presentadas pola 
cidadanía (arts. 21 e 71 Lei 39/2015) 
e que debe actuar con eficacia, 
economía e celeridade, sen que a 
falta de medios xustifique incumprir 
obrigas legais.

Recibimos contestación do concello 
no que se nos informaba que 
aceptaba o recordatorio de deberes 
legais enviado pola institución, 
indicando que  se dera resposta 
ao denunciante e que o persoal 
encargado  da organización e control 
da feira, dentro das súas funcións, 
fixera entrega dun escrito aos 
propietarios dos postos

lembrándolles a obrigatoriedade 
de ter expostos os seus datos de 
identificación.

A intervención da Valedora do Pobo 
tivo como consecuencia que o 
concello controlara as licenzas dos 
vendedores ambulantes os días de 
feira.

Ruídos nocturnos cada 15 minutos do reloxo do Concello de 
Pondedeume.

O propietario dunha vivenda 
queixábase do ruído que pola noite 
e cada 15 minutos facía o reloxo do 
Concello de Pontedeume. 

Considerábase afectado “por el ruido 
nocturno del reloj del ayuntamiento, 
que suena cada 15 minutos”, toda 
vez que “el sonido constante y 
repetitivo durante la noche interfiere 
con nuestro derecho al descanso…”.

Centrábase pois, a problemática 
en que se basea esta queixa, na 
regulación en horario nocturno 
do son emitido cada 15 minutos 
polo reloxo da Casa Consistorial 
do Concello de Pontedeume.  O  
promotor presentara queixa no 
concello en maio do 2024 e ao 

non obter resposta solicitou a 
intervención da Valedora do Pobo.

Logo de sucesivos requirimentos, 
logrouse incorporar o informe do 
concello, no que esencialmente 
se facía constar que: “tratábase 
dun elemento de gran valor 
patrimonial e histórico” e que “a 
actuación a realizar no reloxo para 
evitar o son nocturno, implicaría 
unha modificación profunda do 
mecanismo do reloxo, que ao seu 
parecer debería ser conservado no 
seu estado primixenio; un elevado 
custo económico, xa que non basta 
con desactivar un sistema, senón 
que sería necesaria a incorporación 
dun mecanismo electrónico novo 
que se sincronizase perfectamente

co mecanismo do reloxo orixinal; 
integración que resulta tecnicamente 
moi difícil que podería comprometer 
o funcionamento e a autenticidade 
do reloxo.”

En síntese: 

•	  O que motiva a queixa é o repique 
horario, catro veces por hora, 
incluído a noite. É dicir, é un foco 
de ruídos dunha frecuencia e 
constancia fóra de dúbidas. 

•	 Que cómpre acreditar que ese 
repique está dentro dos límites 
máximos de contaminación 
acústica segundo a normativa de 
aplicación. 

•	 Que procede por tanto a 
adopción de medidas correctoras, 
correspondendo a ese concello, 
previos os informes técnicos 

oportunos, a adopción de medidas 
correctoras para garantir o 
cumprimento dos límites acústicos 
previstos na normativa de 
aplicación. 

Por conseguinte, formulouse unha 
recomendación que foi aceptada.

Que, respectando á autonomía 
local, verifique os niveis dos ruídos 
das campás do reloxo do concello 
en horario nocturno, e de ser o 
caso que os superen, dentro da 
súa capacidade organizativa e 
orzamentaria, ordene as correccións 
que resulten precisas para axustalos 
aos niveis de calidade acústica 
esixibles, acudindo, no seu caso, a 
vías de cooperación e adoptando as 
medidas que procedan.

Desacordo co procedemento telemático como vía única para 
solicitar o Programa de axudas para actuacións de corrección 
de impactos paisaxísticos destinadas a particulares.

No mes de marzo emitiuse 
unha recomendación á Consellería 
de Medio Ambiente e Cambio 
Climático que foi aceptada pola 
dita administración, a resultas 
da queixa dunha persoa que 
sinalaba as dificultades que teñen 
moitas persoas para dirixirse ás 
administracións utilizando os medios 
electrónicos, tendo en conta a fenda 
dixital que aínda existe.

Referíase a persoa interesada a 
unha convocatoria de axudas para 
a mellora de inmobles na que se 
esixía a presentación telemática. 
A demanda é moi elevada, o que 
fai que se precise certa pericia na 
tramitación electrónica para rexistrar 
a solicitude con dilixencia. 

Indicaba, na súa resposta, a 
consellería que a maioría das 
solicitantes confían nunha empresa 
de obras  -que despois realizará 
as reformas- para tramitar as 
subvencións. Porén, non se informa 
expresamente as persoas interesadas 
da posibilidade de representación 
diante da administración á hora 
de solicitar estas axudas, algo que 
parecería indicado se o obxectivo 

é que sexan as empresas as que se 
encarguen da tramitación.

A administración electrónica tense 
convertido nunha ferramenta 
fundamental para interactuar coas 
institucións públicas. Con todo, boa 
parte delas non se adaptaron a esta 
modalidade coa mesma facilidade. 
Segundo os datos achegados polo 
INE correspondentes ao ano 2023, 
só o 37,5 % das persoas entre 65 e 
74 anos mantiveran algún contacto 
ou interacción coa Administración 
ao longo dos doce meses. Boa 
parte delas sinalaban que, malia 
necesitar achegar documentación 
para algún trámite, renunciaran a 
facelo polas dificultades que lles 
supoñía a administración electrónica. 
É evidente a existencia dunha fenda 
dixital que lles afecta aos dereitos 
das persoas maiores.

As axudas reguladas na Resolución 
á que se fixo referencia neste 
expediente están dirixidas a 
mellorar a fachada ou a cuberta de 
edificacións ou o peche de fincas. 
Boa parte das persoas demandantes 
son maiores ou con pouco costume 
de utilizar a administración 
electrónica.

Por iso recomendouse incluír nas convocatorias información clara e 
comprensible sobre a posibilidade de presentar a solicitude a través dunha 
persoa ou entidade representante. Como xa se dixo, foi aceptada.

Esixencia de cursos previos de PRL para contratación de 
persoas desempregadas.

Queixa do 9 de abril de 2025 sobre 
a tramitación por parte do Servizo 
Público de Emprego de Galicia de 
demandas de emprego nas que se 
require ter o curso de prevención 
de riscos laborais específico para a 
construción. 

No informe remitido pola 
administración sinálase que o 
Servizo Público de Emprego se 
limita a tramitar as ofertas de 
emprego recibidas e que os 
requisitos do persoal a seleccionar 
veñen determinados pola oferta da 
empresa, limitándose a comprobar 
que os ditos requisitos non son 
discriminatorios ou incumpren a 
legalidade vixente.

Na análise que se realiza esta 
Institución do expediente incídese 
na normativa aplicable (Lei 31/1995, 

do 8 de novembro, de prevención de 
riscos laborais, artigos 14, 19 e 28), 
no sinalado VII Convenio colectivo 
xeral do sector da construción 
(publicado por Resolución do 6 de 
setembro de 2023, BOE núm. 228, do 
23 de setembro) e na interpretación 
xurisdiccional que fai o Tribunal 
Superior de Xustiza de Galicia, na 
súa sentenza do 8 de abril de 2016 
(recurso de suplicación número 
2382/2015), para concluír que, tal 
e como sinala a persoa interesada, 
é unha obriga legal da empresa 
proporcionar a formación específica 
en prevención de riscos laborais.

En consecuencia, por resolución 
do 28 de maio de 2025 (data de 
saída do 30 de maio) trasládaselle á 
Consellería de Emprego, Comercio 
e Emigración un recordatorio de 
deberes legais relativo á obriga das 
empresas de proporcionar a 

formación do seu persoal e, 
polo tanto, debe analizarse esta 
circunstancia nas ofertas de emprego 
a tramitar polo Servizo Público de 
Emprego. 

Por escrito do 12 de xuño, a 
administración informa que acepta 
o recordatorio de deberes legais 
remitido 

Eco Cidadán 

Máis dun ano sen informe radiolóxico a unhas probas 
realizadas no CS de Betanzos. 

Demora na emisión do informe 
radiolóxico dunhas probas realizadas.
Unha paciente indica que en xuño 
de 2024 lle realizaron radiografías de 
pelve, cadeira e xeonllos indicadas 
polo médico do centro de saúde, e 
dado que en febreiro de 2025 non 
estaban informadas, presentou 
reclamación telemática ante o 
Sergas.

A Consellería de Sanidade, en marzo 
de 2025, indica no seu informe que 
as radiografías da persoa reclamante 
continúan pendentes de elaboración, 
pero que lles trasladarían aos 
responsables do servizo a necesidade 
de realizar os informes en canto fose 
posible.

Tendo en conta o tempo 
transcorrido, consideramos que 
o médico prescriptor precisa dos 
informes radiolóxicos nun tempo 
prudencial para efectuar unha 
prestación sanitaria adecuada. 

En consecuencia, recomendouse 
ao SERGAS pór a disposición dos 
facultativos de atención primaria os 
mecanismos que sexan necesarios 
para obter o informe destas probas 
complementarias nun período de 
tempo razoable. A administración 
sanitaria aceptou totalmente esta 
recomendación.

Recursos de apoio a unha persoa con EM e familia a cargo.

A Valedora do Pobo cursou unha 
recomendación á Consellería de 
Política Social e Igualdade  en 
relación cunha queixa referente a un 
procedemento de dependencia.

A persoa afectada é unha muller 
maior con demencia, con grao II 
de dependencia recoñecido dende 
febreiro de 2025. Leva máis dun ano 
agardando por unha praza nunha 
residencia de maiores. Durante todo 
ese tempo non recibiu tampouco 
unha axuda económica para 
contribuír aos seus coidados mentres 
non chega a praza. A Administración 
xustifica isto en que ela non pediu 
expresamente esa prestación, de 
maneira que tería que iniciar outro 
trámite para cambiar o seu plan de 
atención.

Porén, a normativa establece que, 
cando se recoñece o dereito a 
unha praza residencial, tamén se 
debe asignar de oficio a axuda que 
corresponda mentres a persoa 

segue na lista de agarda. É dicir, non 
debería depender de que a persoa 
afectada coñeza e pida por iniciativa 
propia esa prestación adicional, 
porque non sabe se terá praza 
inmediata nin canto tempo estará 
na lista de agarda. Obrigar a iniciar 
un novo procedemento atrasa a 
protección e penaliza especialmente 
ás persoas máis vulnerables, que 
son precisamente as que máis apoio 
precisan.

Por iso, a Valedora recomendoulle 
á consellería que, sempre que unha 
persoa entre en lista de agarda para 
un servizo de dependencia, se lle 
recoñeza de maneira automática a 
axuda económica ou o recurso que 
lle corresponda mentres non se faga 
efectiva a praza.

A consellería prevé requirir 
proximamente as persoas que se 
atopan na lista de agarda para que 
indiquen se desexan percibir unha 
prestación económica vinculada ao 
servizo recoñecido ou a prestación 
económica de coidados na contorna 
familiar. Con todo, aínda non se 
sabe se as persoas cuxos plans están 

pendentes e cos servizos tamén en 
lista de espera recibirán a mesma 
opción.

Neste contexto, entendemos que 
a consellería aceptou parcialmente 
a recomendación; pero estamos á 
espera dunha posible modificación.

Por internet 

Para presentar a súa queixa: Pode engadir tamén documentos 
que a xustifiquen.

As queixas poden presentarse por diferentes vías. Para poder atendelas co-
rrectamente, é necesario dispoñer dunha información mínima. Contar cos 
detalles da situación descrita e cos seus datos de contacto axudaranos a 
valorala e a dar unha resposta máis áxil.

Encha o formulario desta páxina cos seus datos e a información necesaria. 

Como solicito unha queixa?
Pode descargar os nosos formularios para enchelos máis tarde e 
facérnolos chegar mediante fax, carta ou en persoa.

O documento de queixa debe incluír:
•   Nome, apelidos, DNI e dirección postal da persoa reclamante.

Debe responder, como mínimo, a:
•   A que órgano, entidade ou empresa pública se dirixe a queixa.
•   Motivo da queixa.

Debe engadirse:
•   Se xa se presentou unha reclamación ou recurso previo.
•   Se existe algún procedemento xudicial en curso sobre o mesmo 
asunto.
•   Outros datos que se consideren relevantes.

Os datos facilitados son confidenciais e só se empregan para investigar a 
petición ou enviar información relacionada.

Importante: Presentar unha queixa ante a Valedora do Pobo:
1.  Non interrompe prazos para interpoñer recursos administrativos ou 
xudiciais.
2.  Non suspende nin detén a execución dos actos ou resolucións obxecto da 
queixa.

Envíe unha carta a:

Valedora do Pobo

Rúa do Hórreo 65

15702 Santiago

 de Compostela

Por carta Por fax 
Envíe un fax a:

Valedora do Pobo

N. fax: 981 572 335

En persoa 
Pode vir a: Rúa do 

Hórreo 65 15702 

Santiago de Compostela

Horario de 9.00 h. a 

14.00 h de luns a venres 

e de 16.30 h a 19.00 h 

de luns a xoves

Se o prefire



www.valedordopobo.gal

Horario de 9.00 h. a 14.00 h de luns 
a venres e de 16.30h a 19.00 h de 
luns a xoves

Rúa do Hórreo, 65. Santiago de 
Compostela, A Coruña (España) 
15702

981 56 97 40

rexistro@valedordopobo.gal

Valedor do Pobo 

Deseño. María Maneiro Maneiro

https://www.valedordopobo.gal/
https://www.google.com/maps/dir//R%C3%BAa+do+H%C3%B3rreo,+65,+15701+Santiago+de+Compostela,+A+Coru%C3%B1a/@42.8722222,-8.5493868,17z/data=!4m8!4m7!1m0!1m5!1m1!1s0xd2efe392d02a701:0xcee0d2b507e34162!2m2!1d-8.5445159!2d42.8722184?entry=ttu&g_ep=EgoyMDI1MDkwMi4wIKXMDSoASAFQAw%3D%3D
https://www.google.com/maps/dir//R%C3%BAa+do+H%C3%B3rreo,+65,+15701+Santiago+de+Compostela,+A+Coru%C3%B1a/@42.8722222,-8.5493868,17z/data=!4m8!4m7!1m0!1m5!1m1!1s0xd2efe392d02a701:0xcee0d2b507e34162!2m2!1d-8.5445159!2d42.8722184?entry=ttu&g_ep=EgoyMDI1MDkwMi4wIKXMDSoASAFQAw%3D%3D
https://www.google.com/maps/dir//R%C3%BAa+do+H%C3%B3rreo,+65,+15701+Santiago+de+Compostela,+A+Coru%C3%B1a/@42.8722222,-8.5493868,17z/data=!4m8!4m7!1m0!1m5!1m1!1s0xd2efe392d02a701:0xcee0d2b507e34162!2m2!1d-8.5445159!2d42.8722184?entry=ttu&g_ep=EgoyMDI1MDkwMi4wIKXMDSoASAFQAw%3D%3D
mailto:rexistro%40valedordopobo.gal?subject=
https://www.facebook.com/valedordopobo/?locale=es_ES

